
ANNOTATSIYA 
Ushbu maqolada XIX asr oxiri – XX asr boshlarida Turkiston o‘lkasi ijtimoiy-madaniy 

hayotidagi tarixiy sharoitlarda yuz bergan o‘zgarishlar va bu o‘zgarishlarga mahalliy aholiga 
yordam bergan tatar ziyolilarining faoliyati haqida so‘z yuritiladi. Xususan, Turkiston o‘lkasida 
yangi usul maktablarining tashkil etilishi va o‘lka nashriyot sohasining rivojlanishida bevosita 
ishtirok etgan tatar o‘qituvchi va ziyolilari faoliyati yoritilgan. 

Turkistonda yangi usul maktablar tizimi paydo bo‘lishida Qozondan kelgan tatar 
o‘qituvchilarning ham amaliy, ham ma’naviy ko‘maklari beqiyos bo‘lgan. 

Kalit so‘zlar: Turkiston, Qozon, Yangi usul tizimi, pedagog, ta’lim, adabiyot, Mihbosma, 
Vaqt, Taraqqiy, madrasa. 

  
Муxриддин Азимович Раxматов, 

базовый докторант, 
Национального университета  

Узбекистана имени Мирзо Улугбека 
 

УЧАСТИЕ ТАТАРСКИХ ИНТЕЛЛИГЕНТОВ В ОРГАНИЗАЦИИ 
ОБРАЗОВАТЕЛЬНОЙ СИСТЕМЫ ТУРКИСТАНА И ЕЁ РЕЗУЛЬТАТЫ 

 
АННОТАЦИЯ 

В данной статье рассматриваются изменения, произошедшие в социально-культурной 
жизни Туркестанского края в конце XIX - начале XX века на фоне исторических условий, а 
также деятельность татарских интеллигентов, оказавших непосредственную помощь 
местному населению в этих изменениях. В частности, подробно освещается участие 
татарских учителей и интеллигентов в создании новых школ в Туркестане и развитии 
издательской деятельности в регионе. 

В становлении системы новометодных школ в Туркестане неоценимую практическую 
и духовную помощь оказали татарские учителя, прибывшие из Казани. 

THE PARTICIPATION OF TATAR INTELLECTUALS IN THE ORGANIZATION 
OF THE EDUCATIONAL SYSTEM OF TURKESTAN AND ITS RESULTS 

 
ABSTRACT 

In this article the changes that occurred in the socio-cultural life of the Turkestan region in 
the late 19th – early 20th centuries against the backdrop of historical conditions, as well as the 
activities of Tatar intellectuals who directly assisted the local population in these changes were 
examined. In particular, the participation of Tatar teachers and intellectuals in the creation of new 
schools in Turkestan and the development of publishing activities in the region is covered in detail. 

Tatar teachers who came from Kazan provided invaluable practical and spiritual support in 
the development of the new-method school system in Turkestan. 

Index Terms: Turkestan, Kazan, new education system, pedagogue, education, literature, 
Mihbosma, Vaqt, Taraqqiy, Medrese 

  
1. Kirish: 
Rossiya imperiyasining mustamlakachilik siyosati mahalliy xalqlarning hayotiga ta’sir 

qilgan, ular o‘z mustaqilliklarini yo‘qotgan va yangi ta’lim tizimiga ehtiyoj sezganlar. Jadid 
harakati, ayniqsa, tatar va boshqird ziyolilari tomonidan o‘zlarining yangi ta’lim usullarini ishlab 
chiqish va amalga oshirishni maqsad qilgan. Ular o‘zlarining ta’lim tizimini, ya’ni “yangi usul 
maktablari”ni yaratish orqali mahalliy aholiga islohotlar kiritishga harakat qilgan. Bu usul eski 
maktab tizimidan tubdan farq qilgan bo‘lib, o‘zining samaradorligi va muvaffaqiyatlari bilan 
mahalliy aholining e’tiborini jalb qilgan.  

2. Metodologiya: 
Turkiston o‘lkasi haqida ma’lumot beradigan o‘sha davrdagi gazeta, jurnallarda berilgan 

maqollar, qo‘lyozma manbalar, xotira kitoblari va tarixiy adabiyotlarda keltirilgan ma’lumotlarni 
o‘rganish va tahlil etishda tarix fanining zamonaviy kontseptual-metodologik yondoshuvlari 
hisoblangan mavzuga doir xotira kitoblari va ilmiy ishlarda keltirilgan ma’lumotlarning qiyosiy 
tahlilida, tarixiylik, qiyosiy tarixiy tahlil uslublaridan foydalanilgan. 

3. Asosiy qism: 
Rossiya imperiyasi tomonidan Turkiston o‘lkasi bosib olingach chor hukumatining tartib – 

qoidalarini o‘ranatish va mahalliy aholini ong ostida to‘la bo‘ysundirish vazifalari qo‘yilgan. Bu 
vazifalar ,avvalambor, siyosiy, iqtisodiy madaniy sohalardan boshlandi. Siyosiy jihatdan tup aholini 
davlat boshqaruvi lavozimlariga yo‘latmaslik uchun mustamlakachi davlat tarafidan bir nechta 
boshqaruv tizimi bo‘yicha qonun loyihlari ishlab chiqildi. Turkiston viloyatini boshqarish uchun 
1865-yil 6-avgustda “Turkiston viloyatini boshqarish to‘g‘risidagi Muvaqqat Nizom” qabul qilinib, 
unga muvofiq harbiy va fuqarolik hokimiyati harbiy gubernator qo‘lida bo‘limlarga bo‘linib, ularni 
bo‘lim boshliqlari boshqargan[1]. Iqtisodiy sohada mahalliy aholini qaram qilish uchun mahalliy 
ishlab chiqarishni kasod qiladilar. Rossiya imperiyasining O‘rta Osiyoda o‘tkazgan mustamlaka 
siyosati, ayniqsa, iqtisodga katta taʼsir ko‘rsatgan. Mintaqa, jumladan, Turkiston rivojlanayotgan 
Rossiya kapitalizmi iqtisodiy tizimiga jalb etilgach, u chinakam mustamlakaga aylandi va o‘lkaning 
anʼanaviy turmush tarzi yemirila boshlandi. Bu jarayon mamlakat xo‘jalik yuritishining milliy 
xususiyatlariga, uning anʼanaviy tarkibiga qattiq taʼsir ko‘rsatgan[2]. Rossiya sanoat palatasiga 
keng imkoniyatlar berilib juda ko‘p miqdorda arzon sanoat mollari o‘lka hududiga kiritildi. Bu o‘z 
navbatida uy sharoitida hunarmandchilikning turli sohasida faoliyat olib borgan hunarmandlarni 

mahsulotiga bo‘lgan ehtiyojni kamayishiga sabab bo‘ladi. Chunki, Rossiya sanoat tovorlari 
mahalliy manufaktura mahsulotlaridan arzon va sifatli edi. 

Rossiya humron doiralar madaniyat sohasida tub aholi bilan juda jiddiy tarzda ish olib 
bordilar. Bu guruh aholi ko‘proq rus madaniyati, noshirligi va teatri bilan tanishtirilsa, mahalliy 
aholi o‘rtasida kelajakda ruslarga moyil qatlam shakillanishiga ishonishgan. O‘z navbatida bu narsa 
mustamlaka tartibotini Turkiston o‘lkasida ko‘proq hukum surishiga asoslardan biri sifatida 
qaralgan. Rus ma’muriyati maorif sohasiga alohida e’tibor berib tajovuskor siyosat qo‘llaydi. Shu 
maqsadda 1876-yil o‘lkada rus progimnaziyalari (toʻliqsiz gimnaziyalar) ochiladi. 1903-yildan 
oʻlkada xotin-qizlar uchun ham rus-tuzem maktablari va gimnaziyalari tashkil etildi. Mahalliy 
xotin-qizlarni rus-tuzem maktablari va gimnaziyalarga jalb etish maqsadida mazkur bilim 
dargohlarga muallimalar sifatida rus millatiga mansub ayollar bilan bir qatorda tatar va boshqird 
ayollari ham taklif etildi. Mustamlaka hukumati tomonidan tatar-boshqird ayollarini maorif tizimiga 
jalb etishning asosiy maqsadi, ular vositasida imperiya manfaatlari uchun xizmat qiladigan 
fuqarolarni tayyorlash edi[3]. Tatar muallimlarini Turkiston oʻlkasiga keltirish chuqur oʻylab 
chiqilgan reja asosida amalga oshirilgan. Birinchidan, Tatarlar koʻpchiligi islom diniga e’tiqot 
qilishi bu eng asosiy faktirladan boʻlgan. Ikkinchidan, Tatarlar ham turkiylardan boʻlgani tili va 
madaniyati yaqinligi hisobga olingan. Rossiya hukumron doiralari tatar millatini koʻp yillar 
davomida oʻz davlatlari tarkibida boʻlgan xalq sifatida koʻrib ularga katta ishonch bildiradilar. 
Ularga Turkiston oʻlkasidagi ishonchli vakillari deb qarashgan. Dastlabki davrlarda tatarlar 
mustamlakachi hukumat bergan topshiriqlarni soʻzsiz bajarganlar. Keyinchalik mahalliy aholi bilan 
yaqinlashuv ularni fikrlarini oʻzgartirib borgan.  

Turkistonda tatarlar faoliyatining kengayib borishi Rossiya imperiyasi ma’murlarini jiddiy 
xavotirga soldi. Shu boisdan ham Imperiya Vazirlar Kengashi huzuridagi ijroya qo‘mita qoshida 
musulmon maktablari ustidan maxsus nazorat komissiyasi tuzildi. Mazkur komissiya a’zolarining 
musulmon maktablari yuzasidan nuqtayi nazarlari “Turkistanskiy vedomosti” gazetasida bosilgan 
“Turkiston o‘lkasida g‘ayri ruslarning ta’limini yo‘lga qo‘yish” nomli maqolada o‘z ifodasini 
topgan edi. Unda: “Cho‘qintirilgan [tatar,boshqird,chuvash]lar va islom diniga e’tiqod qiluvchi 
mahalliy millat maktablarida o‘qish ishlariga ularning ona tillaridan asta-sekinlik bilan rus 
alifbosida bosilgan kitoblar kiritilib, mazkur xalqlarni rus tilida o‘qishga ko‘niktirib borish 
lozim”[4], deya qayd etilgan. Shu bilan qatorda maqolada tatarlarning keyingi paytlardagi faoliyati 
mustamlaka hukumatiga qarshi ruhda bo‘lib, ularni mahalliy millatni o‘z ta’siriga olishidan 
himoyalash lozimligi ta’kidlab o‘tilgan.  

Rossiya imperiyasining mustamlakachilik siyosati imperiya hududida istiqomat qilayotgan 
turk-musulmon dunyosi kelajagiga jiddiy zarar etkazishini anglab, bunday zulm botqoqidan 
faqatgina ma’rifat orqali kurashish va ozodlikka erishishni anglagan shaxs, jadidchilik g‘oyasi 
asoschisi I.Gasprinskiy edi. U imperiya mustamlaka siyosati ostida ezilayotgan millionlab turkiylar 
taqdiriga befarq qaray olmadi. I.Gasprinskiy mazkur masalalarni hal etish yoʻlida dastlab maorif 
tizimini isloh etish gʻoyasini ishlab chiqdi. U doimo millat “oʻz tili, oʻz milliy-an’anaviy oʻquv usul 
– vositalari asosida, zarur boʻlsa, ularni isloh qilgan holda ma’rifatni tiklamogʻi lozim”[5],– deb 
qaragan. I.Gasprinskiy oʻz asarlarida Turkistonning boy va shavkatli tarixiga katta hurmatda 
boʻlganligini koʻrishimiz mumkin. Shu bilan bir qatorda I.Gasprinskiy 1893 va 1908-yillardagi 
safari chogʻida yozgan asarlarida Turkiston hayotining notekis, qoloq jihatlarini totli uslub bilan 
tanqid etdi[6]. U Turkistonning bir qancha shaharlarida boʻlib mahalliy turklarning 
mehmondorchiliklarini qattiq tanqid qiladi. Eng achinarli holati bu mehmondorchilik ilm 
ahillarning qalblariga kirib qolganini achinish bilan bayon qiladi. Dasturxon atrofida jamlagan 
olimlar ilmda birlashmasligidan norozi boʻladi. U Turkiston ziyolilari bilan hamkorlikni yoʻlga 
qoʻyishga harakat qilgan. Turkiston ma’rifatparvarlari ham uning oʻgitlari va koʻrsatmalariga amal 
qilgan holda oʻzlarining yoʻlboshchilari sifatida bilganlar. Xususan, Turkiston jadidlaridan biri 
boʻlgan Mahmudxoʻja Behbudiy I. Gasprinskiyni oʻziga ustoz deb bilgan edi[7]. 

Bundan koʻrishimiz mumkinki, Rossiya imperiyasi quroli sifatida oʻlkaga olib kelingan tatar 
musulmonlari tub aholi bilan yaqin doʻstona munosabatlarga kirib borgan. Turkistonda rus tuzem 
maktablari bilan bir qatorda yangi usul maktablari ham koʻpayib borgan. Bu maktablar oʻlkaning 

ziyolilar qatlami tomonidan ochilgan. Yangi usul maktablari tarmogʻini koʻpayishi darsliklar va 
oʻqituvchilarga boʻlgan talabni oshiradi. Darsliklar asosan Qozon universitetining bosmaxonasida 
nashr etilgan. Mahalliy ziyolilar tomonidan tatar oʻqituvchi-murabbiylarni oʻlkaga taklif etish 
yanada kuchayadi.  

XIX asrning oʻrtalarida Buxoro, Xiva va Samarqanddagi diniy madrasalarga Qozon, Ufa, 
Orenburgdan tatar talabalari oʻqishga kelgan boʻlsa, keyinchalik bu jarayon oʻzgaradi. Yangi usul 
tizimini chuqurroq oʻrganish va uni ta’limini olish uchun Turkiston talabalari Qozon, Ufa, Orenburg 
shaharlariga oʻqishga borganlar.  

Bu davrda G.Kursavi, Sh.Mardjani kabi shaxslar Rossiyada musulmon madrasalaridagi 
birinchi islohatchilarga aylanishgan. XIX asrning oxiri XX asr boshlarida yangi avlod tatar olimlari, 
yangi usulli maktablarning oʻqituvchilari, madaniyat, matbuot, adabiyot va teatr sohasidagi 
faoliyatlarni olib borgan insonlar yetishib chiqadi. V.V.Bartoldning ta’kidlashicha, bu insonlar 
oʻzlarining turkistonlik dindoshlari orasida ma’rifatparvarlar sifatida namoyon boʻlishdi[8]. Jadidlar 
koʻplab yangi usul maktablarni tashkil etdilar, ularda mahalliy va tatar bolalari tahsil olishadi. 
Tatarlar, shuningdek, mahalliy davriy matbuotni yoʻlga qoʻyish uchun katta ish olib bordilar. 
Toshkent va Xivadagi birinchi bosmaxonalar “Mihbosma” nomi bilan atalib, ular Qozondan 
Shahgirey Bikkulov tomonidan olib kelingan. Koʻplab bosmaxonalarda tatarlar dastgohchilar va 
kitob bosuvchilar sifatida ishlagan. Ular birinchi jamoat oʻqish xonalarini ham tashkil etganlar. 
Oʻzbek ziyolilarining bir qismi Qozon, Ufa, Orenburgdagi “Muhammadiya”, “Galiya”, 
“Xusayniya” kabi madrasalarda oʻqigan.  

Xivada jadid g‘oyalari tarqalishi va yangi jadid maktablar ochilishi, boshqa Turkiston 
hududlaridagi kabi, muhim bo‘lgan. Bu jarayonda tatar ziyolilari katta rol o‘ynadi. 1905-yilda 
Nijniy Novgorodda bo‘lib o‘tgan musulmonlar qurultoyi yakunlangach, Halisjon Borudi 
boshchiligida ular Turkiston, Buxoro, Xorazm bilan aloqalar o‘rnatib, o‘z pedagoglarini yuborishga 
boshladilar. Dastavval, Xiva xoni va amaldorlarining bolalarini o‘qitish uchun Xorazmga Tavfiq 
Bikkulin va Yusuf Ahmadovni yuboriladi. Shu davrda Xivada sakkizta jadid maktabi faoliyat 
ko‘rsatib turgan. 

1904-yil 10-noyabrda Urganchda birinchi yangi usuli jadid maktab ochiladi, bu maktabni 
Muhammad Rahimxon Feruzning buyrug‘i bilan tashkil etilgan edi. Maktabda o‘qituvchilikni 
Turkiyadan kelgan Husayn Kushayev olib bordi. Maktabda o‘quvchilar soni qisqa vaqt ichida 55 
nafarga yetadi. Husayn Kushayevning tashabbusi bilan, ilg‘or pedagoglarning yordami va 
oqsoqqollarning roziligi bilan 1906-1907-o‘quv yilida Urganchda qizlarni o‘qitishga mo‘ljallangan 
maktab ochildi. Urganchga tashrif buyurgan Muhammad Rahimxon Feruz, maktabning faoliyati 
bilan tanishdi. U Husayn Kushayevga kiyim sovg‘a qilib, davlat mablag‘laridan moliyaviy yordam 
ko‘rsatdi. Asfandiyorxon taxtga Islomxo‘ja tarafdorlari yordamida o‘tirgan. Islomxo‘janing Rossiya 
doiralari bilan yaqin aloqalarini inobatga olib, xon islohotlar to‘g‘risida qaror chiqardi. 
Islomxo‘jaga mamlakatni boshqarish uchun keng imkoniyatlar yaratdi. Islomxo‘ja hokimlarga 11 
punktdan iborat yo‘riqnomalar ishlab chiqdi [9]. Ushbu dastur tezda hayotga tadbiq etila boshlandi. 
Islomxo‘ja taklifiga binoan, xonlik hududida Kabir Abdurashidov, David Bakirov, Muxtar Bakirov 
kabi o‘qituvchilar, ko‘prik muhandislari, pochta-telekommunikatsiya xodimlari ishga kirishdilar. 
1913-yilda Xivaga A.F. Anisimov boshchiligida shifokorlar kelishdi. Ushbu jarayon jadidlar 
harakatiga katta ta’sir ko‘rsatdi. 

XIX – XX asrning boshlarida Turkistondagi ma’rifatparvarlik va islohotchilik harakati 
davrida tatar ma’rifatparvarlari juda katta ijobiy rol oʻynadilar. Oʻzbekistondagi jadid harakati 
tarixida, M.Behbudiy, S.Ayni, A.Avloniy, A.Fitrat kabi shaxslar bilan birga Buxoroda Nizamitdin 
Sabitov, Fargʻonada Shakir Muxtari, Namanganda Abdullo Tukmullin, Xivada Muxtar Bakir, 
Toshkentda Abdullo Begi Mustaqayev va Bulat Saliyev kabi tatar ma’rifatparvarlarining nomlari 
ham zikr qilinadi. Tatar ziyolilarining O‘rta Osiyo, xususan, Turkistondagi ta’lim, adabiyot, tasviriy 
san’at va teatr rivojiga bo‘lgan faoliyati samarali bo‘lgan[10].  

O‘zbekiston Respublikasida har yili 27-iyun kuni matbuot kuni sifatida nishonlanadi, chunki 
shu kuni 1906-yil 14-iyunda birinchi o‘zbek gazetasi “Taraqqiy” nashrga chiqdi. Ushbu gazetani 
taniqli tatar jamoat va siyosiy arbobi Ismoil Obidov boshqargan. 1913-yilga kelib Turkiston 

viloyatida Orenburgda nashr etilayotgan «Vaqt» gazetasi o‘quvchilari soni keskin oshdi. Buning 
natijasida, tatar ziyolilari Turkistonda gazeta va jurnal chiqarishni maqsad qilishadi, lekin bu rejalar 
chor Rossiya hukumati to‘sig‘iga uchraydi. Rossiyadagi Fevral inqilobidan so‘ng, 1917-yilda 
Turkistonlik vatanparvar jadidlar va tatar taraqqiyparvarlarining matbuot sohasidagi hamkorligi 
yangi bosqichga otdi. Bu ishda jonboslik qilganlar orasida Ahmad-Zaki Validi, Bulat Saliyev, Kabir 
Bakir, Muxtar Bakir kabi kishilar faol ishtirok etdilar. Ular faqat o‘z manafati uchungina emas, 
balki butun turk-musulmon olamining kelajagi uchun ham kurashishdi. Turkistondagi siyosiy 
jarayonda faol ishtirok etgan tatarlar quyidagi gazetalarni nashr etishdi: 

1.   «Ulug‘ Turkiston» gazetasi, Kabir Bakirov va S. Abduxattorov muharrirligida 1917-yil 
25-apreldan 1918-yil 30-noyabrgacha Toshkentda tatar tilida chop etilgan. Gazeta Turkistondagi 
tatarlar markaziy nashri hisoblangan va Toshkentdagi tatarlar ittifoqining nashri bo‘lgan. 

2.   «El bayrog‘i» gazetasi, 1917-yil 8-sentabrdan 1918-yil boshiga qadar Qo‘qonda o‘zbek 
tilida, Bulat Saliyev va Ashurali Zahiri muharrirligida, Turkiston Avtonomiya Hukumati nashri 
sifatida chop etilgan. 

3.   «Farg‘ona sahifasi» gazetasi, 1917-yil 15-martdan Namanganda taniqli tatar 
ma’rifatchisi Xusayin Makayev tomonidan o‘zbek tilida chiqarilgan. Gazetadan jami 19 ta soni 
chiqdi. 

4.   «Kengash» gazetasi, Toshkentda 1917-yil 25-iyundan oktabrga qadar Ahmat-Zaki 
Validi va Munavvar Qori muharrirligida, Turkiston Markaziy Musulmon Kengashining nashri 
sifatida chiqarilgan. 

5.   «Sho‘royi Islom» gazetasi (Toshkent), A. Battal (Biktemirov) muharrirligida, 1917-yil 
16-maydan iyungacha o‘zbek tilida «Sho‘royi Islomiy» tashkilotining nashri sifatida chiqarilgan. 

6.   «Chayan» jurnali, 1917-yil iyundan 1918-yil avgustigacha, Toshkentda, Halifa Tulakov 
va Ibrohim Tohiri muharrirligida, Turkistonning milliy ishchi bo‘limining nashri sifatida tatar tilida 
chiqarilgan. 

7.   «Cho‘l chayoni» jurnali, 1918–1919-yillarda Toshkentda, Ibrohim Tohiri muharrirligida 
tatar tilida chiqarilgan. 

8.   «Xalq dorulfununi» jurnali, 1918-yil 31-maydan boshlab, Toshkentda, Muxtor Bakir 
(Bakirov) muharrirligida, Turkiston Xalq Universiteti nashri sifatida chiqarilgan[11]. 

4. Xulosa: 
Xulosa qilib aytishimiz mumkinki, Turkiston o‘lkasida ta’lim tizimi va noshirlik ishlar jadid 

taraqqiyparvarlari tarifidan XIX asr oxir – XX asr boshlarida rivojlantirishga qattiq harakat qilindi. 
O‘lkada bu borada qilingan ishlar o‘z samarasini bermay qolmadi. Aholini bilimli va savodli 
qilishga qaratilgan harakatda mahalliy ziyolilar qatorida tatar ma’rifatparvarlarini ham xizmatlari 
beqiyos bo‘ldi. Bu turkiy xalqlarning dini, madaniyati va tili yaqinligi do‘stona aloqalar uchun juda 
muhim ro‘l o‘ynadi.  

